
Nodiadau Athrawon ar gyfer GWARCHODFA NATUR PORTH DIANA, Bae Trearddur
Cyflwyniad   
Porth Diana yw’r warchodfa leiaf y mae YNGC yn ei rheoli ar Ynys Môn. Yn 2 hectar o faint, mae’n debyg i faint cae pêl droed – ac mae’n hawdd ei chyrraedd o’r ffordd (Ffordd Trwyn y Gigfran) a’r traeth cyfagos. Wrth gymryd cipolwg sydyn ar y warchodfa, nid yw’n edrych yn wyllt iawn gan fod llawer o adeiladau yn yr ardal. Fodd bynnag, mae’n lle da ar gyfer mynd â grwpiau ar sesiynau byr, penodol a chan ei fod yn agos at y traeth, gallwch gyfuno’r ymweliad hwn ag archwilio ychydig ar hyd glan y môr.                          
Bydd y nodiadau cefndir hyn yn canolbwyntio’n bennaf ar y warchodfa ei hun, gan gysylltu â’r traeth ar adegau. Mae’r awgrymiadau sy’n cyd-fynd ar gyfer astudiaethau a gweithgareddau wedi cael eu hel at ei gilydd er mwyn annog athrawon y disgyblion yng Nghyfnod Allweddol 2 i wneud defnydd o’r adnodd hwylus hwn er mwyn cyfoethogi eu hastudiaethau fel rhan o’r Cwricwlwm Cenedlaethol. Gobeithir trwy hyn y bydd y disgyblion yn dod i werthfawrogi a deall eu hardal yn well.          
Hanes Porth Diana

Ychydig iawn o wybodaeth a geir am y defnydd o’r tir ar y safle hwn yn y gorffennol ond gan fod y cor-rosyn rhuddfannog i’w ganfod yma, gellir cymryd yn ganiataol bod gan y safle hanes maith o bori garw, gan ferlod yn arbennig. Mae agosrwydd y gwely o greigiau at yr wyneb wedi ei warchod o bosibl rhag datblygiadau preswyl cynharach.                           
Beth sydd mor arbennig am Borth Diana?

Daeth Porth Diana’n warchodfa natur yn cael ei rheoli gan YNGC yn 1979, yn bennaf er mwyn sicrhau bod y cor-rosyn rhuddfannog ar y safle, blodyn sirol Ynys Môn, yn cael ei warchod. Mae’r warchodfa’n rhan o rostir arfordirol o bwysigrwydd cenedlaethol sydd i’w weld ar arfordir gorllewinol Ynys Gybi. 
Beth sy’n byw ym Mhorth Diana?

Mae’r planhigion sy’n tyfu yma’n nodweddiadol o rostir ac yn cynnwys Grug Clochog a Grug Cyffredin, Eithin Cyffredin ac Eithin Gorllewinol byrrach, gyda chlytiau o laswelltir agored a rhai allgreigiau noeth. Bydd y blodau gwyllt a welwch yma’n dibynnu ar yr adeg o’r flwyddyn ac yn cynnwys Seren y Gwanwyn, Briweg y Cerrig, Pys y Ceirw a’r Corwlyddyn Mynawydaidd. Mae’r llystyfiant yma’n gartref i boblogaeth iach o infertebrata ac felly mae’n lle gwych i astudio trychfilod bychain. Yn ystod misoedd yr haf, mae synau sioncyn y gwair yn adleisio o’r warchodfa ac mae dau rywogaeth i’w cael ar y safle - Sioncyn y Ddôl a’r Sioncyn Brith - a’r fenyw yw’r fwyaf o’r ddau ryw yn y ddau rywogaeth. Mae nifer o löynnod byw’n ymweld â’r safle’n rheolaidd, yn cynnwys y Glöyn Llwyd, Glöyn yr Ysgall, yr Iâr Fach Amryliw, y Cadfridog Coch, Boneddiges y Wig etc. 
Mae’r llwyni eithin trwchus yn safleoedd nythu a chlwydi canu delfrydol ar gyfer adar swnllyd fel Clochdar y Cerrig, sy’n cael ei enw oherwydd ei gri, sy’n swnio fel dwy garreg yn cael eu curo’n erbyn ei gilydd. Ymhlith yr adar bychain eraill yn yr eithin ac o’i amgylch mae’r Llinos, Llwyd y Berth ac, yn yr haf, Tinwen y Garn. Yr adar eraill, mwy, sydd i’w gweld yma yw Bwncathod, Gwylanod y Penwaig a Gwylanod Penddu, yn ogystal â’r rhywogaeth pwysig yn lleol, y Frân Goesgoch. Dyma aelod prinnaf teulu’r brain, gyda choesau a phigau cochion. Maent yn dweud eu henw yn y Saesneg wrth alw, sef chough, ac maent yn acrobatig iawn yn yr awyr. Mae rhostir arfordirol yn gynefin pwysig i’r Frân Goesgoch – mae Ynys Gybi ac Ynys Lawd gerllaw yn lleoliad arbennig o bwysig iddynt, ac mae Cymru’n gyffredinol yn gartref i dri chwarter poblogaeth y DG o’r rhywogaeth hwn. 
Gwelir olion sawl mamal yn y warchodfa a’r rhai amlycaf yw’r Cwningod; mae eu tail ymhlith yr olion pendant i gadw llygad amdanynt yn y llennyrch yng nghanol yr eithin. Efallai hefyd y gwelwch arwyddion Draenogod, Llwynogod a Moch Daear yma, ar ffurf llwybrau neu dail. Ymhlith y mamaliaid bychain a all fod yn bresennol yma mae Llygod y Maes. 
Mae’r clytwaith o laswellt byr, twmpathog, yr allgreigiau noeth a’r prysgwydd yn gwneud y warchodfa’n lle delfrydol ar gyfer ymlusgiaid – ar ddyddiau heulog yn y gwanwyn, yr haf a dechrau’r hydref, cadwch lygad am Wiberod a Nadroedd Defaid yn mwynhau’r haul. Fe all Gwiberod fod braidd yn beryglus, fodd bynnag, maen nhw’n greaduriaid swil iawn ac nid ydych yn debygol o ddod ar draws un yng nghwmni criw o blant bywiog. Mae’r cynefin hwn yn ddelfrydol hefyd ar gyfer Medfyll Cyffredin, felly cadwch lygad barcud amdanynt. Maent yn tueddu i ddianc yn gyflym iawn os byddwch yn tarfu arnynt, gan adael dim ond eu sŵn yn symud yn gyflym drwy’r llystyfiant.                                            
Beth mae Ymddiriedolaeth Natur Gogledd Cymru’n ei wneud yng Ngwarchodfa Natur Porth Diana?

Oherwydd natur y warchodfa, does dim llawer o waith i’w wneud yma. Mae’r gwaith rheoli’n canolbwyntio ar sicrhau cydbwysedd priodol o ran faint mae’r merlod yn ei bori yma ac, o dro i dro, mae angen clirio dipyn ar y prysgwydd a chynnal a chadw’r llwybrau a’r ffensys. Mae angen rhywfaint o waith monitro ar y boblogaeth o Gor-Rosyn Rhuddfannog hefyd. 
Ffocws ar rywogaethau allweddol 
Eithin 
Ceir dau rywogaeth o eithin yn y warchodfa, yr Eithin Ewropeaidd / Cyffredin a’r Eithin Gorllewinol – fe allwch ddisgrifio’r gwahaniaethau rhwng y ddau a gofyn i’r disgyblion geisio eu hadnabod yn y warchodfa. Mae’r Eithin Ewropeaidd neu Gyffredin yn fwy ac yn dechrau blodeuo yn yr hydref a thrwy’r gaeaf, ond mae ar ei gryfaf yn y gwanwyn. Mae’r eithin hwn yn tyfu mewn ardaloedd heulog, sych. Mae’r Eithin Gorllewinol yn rhywogaeth byrrach sydd i’w ganfod ar hyd yr ardaloedd arfordirol a mynyddig gorllewinol, agored. Mae’r Eithin Gorllewinol yn blodeuo ddiwedd yr haf ac felly mae un rhywogaeth neu’r llall o’r eithin yn ei flodau bob amser yn ystod y flwyddyn, a dyna darddiad yr hen ymadrodd - “Pan fo’r eithin yn ei flodau, rhaid cadw’th gusanau”.   
Mae eithin yn blanhigyn pwysig iawn i fywyd gwyllt ac mae ei ddrain trwchus yn cynnig cysgod i lawer o adar bychain yn nythu. Mae clochdar y cerrig yn hoff o eithin i nythu ynddo a gellir gweld y gwryw yn clwydo’n falch ar y canghennau dreiniog neu’n hedfan dan ganu uwch eu pen yn ystod y tymor magu. Gwrandewch yn ofalus am ei gân ddiwedd y gwanwyn ac yn ystod yr haf (mae’n swnio’n debyg iawn i ddwy garreg yn cael eu curo’n erbyn ei gilydd, a dyna o ble mae’n cael ei enw). Mae gan y gwryw ben du, clytiau gwyn ar y naill ochr i’w wddw a brest goch neu oren llachar. Mae’n debyg o ran maint i’r robin goch. Mae’r fenyw yn lliw oren meddalach a does ganddi ddim pen du fel y gwryw.  Maent yn magu mewn rhostir, twyni neu laswelltir arfordirol. 
Mae arogl cnau coco nodedig yn perthyn i betalau’r eithin ac maent yn fwytadwy neu gellir eu defnyddio mewn te. 
Gall eithin dyfu’n gyflym iawn a chael y gorau ar blanhigion eraill yn fuan iawn dan amodau priodol. Gall fod yn waith caled iawn cadw tirlun y rhos yn iach a chytbwys.  Mae’r Ymddiriedolaeth yn defnyddio cyfuniad o dair merlen yn pori ar ddwysedd isel, torri a chribinio’r eithin a’i losgi dan reolaeth. Gall eithin gynnau’n eithriadol gyflym ac mae’n tyfu’n ei ôl yn hynod gyflym wedi ei losgi hefyd, felly mae torri a phori o gymorth i’w gadw dan reolaeth hefyd.                                
Pryfed Cop 
Mae gwe pryf cop yn ddafnau drosto o wlith y bore’n olygfa gyffredin yng nghanol yr eithin a’r grug ym Mhorth Diana, yn arbennig ar ddiwedd yr haf ac yn yr hydref. Gall astudio’r gweoedd amrywiol ddynodi pa rywogaethau sy’n bresennol, gan eu bod yn tueddu i greu gweoedd gwahanol.  Gall yr amrywiaeth o bryfed cop sy’n bresennol fod yn arwydd da o gyflwr y rhostir. 
Ceir mwy na 600 o rywogaethau o bryfed cop yn y DG a does dim un ohonynt yn fygythiad i bobl. Mae gan bryfed cop wyth coes a dau ran i’w corff; y pen a’r abdomen mwyaf.  Mae ganddynt wyth llygad, mewn dwy res o bedair. Maent yn creu sidan o chwarren ac mae’r deunydd hwnnw, os mesurir yr union yr un pwysau, yn gryfach na dur. Mae’r benywod yn defnyddio’r sidan i greu sachau i gario eu hwyau hefyd. Fe alllwch ddod o hyd i nifer fawr o bryfed cop yn y warchodfa.  
Mae Pryf Copyn yr Ardd (a elwir weithiau’n bryf copyn y groes oherwydd y groes wen sydd ar ei fol) yn creu gwe helaeth ar ffurf cronnell yng nghanol yr eithin a’r drain. Mae’r benywod yn rhyw 12mm o hyd a’r gwrywod yn llai, yn 8mm. Maent yn aeddfedu yn yr hydref ac felly’n fwy tebygol o fod yn y golwg yn ystod misoedd Medi a Hydref. 
Mae’r Pryfed Cop Lwcus yn adeiladu gweoedd llorweddol, haenog mewn glaswellt a llwyni isel. Yn yr hydref, gallant wasgaru drwy “falŵnio” gan ddringo i frig y llwyn, wynebu’r gwynt a rhyddhau rhywfaint o sidan. Wedyn maent yn cael eu dal gan yr awel a’u cludo i leoliad gwahanol. Dyna sut all pryfed cop gael eu dal yng ngwallt pobl weithiau. Os bydd hyn yn digwydd i chi, credir eich bod yn lwcus, a dyna darddiad yr enw. 
Yn hytrach na chreu gwe, mae rhai rhywogaethau’n mynd ati i hela eu hysglyfaeth. Mae’r Cranc-Gopyn yn un enghraifft o bryf cop rhydd sy’n hela ar y ddaear ac sydd wedi cael ei enw oherwydd y ffordd mae’n cerdded wysg ei ochr. 
Yn y bae …
Mae’r creigiau noeth ar y traeth ym Mhorth Diana’n llefydd rhagorol ar gyfer astudio parthau’r traeth a chwilio am fywyd y môr. Gofynnwch i’r disgyblion ddychmygu’r traeth wedi’i rannu’n wahanol adrannau;

y traeth isaf – sy’n cynnwys marc y llanw isel ac yn ymestyn i’r dyfroedd bâs; 
canol y traeth – yr ardal sy’n dod i’r golwg ac yn cael ei boddi gan y llanw;           
y traeth uchaf – sy’n cynnwys marc y llanw uchel a’r traethlin; 
y parth trochi – a all wlychu ar dywydd drwg neu ar lanw eithriadol uchel.  
Edrychwch ar fanylion y llanw ymlaen llaw a cheisiwch gyrraedd ar lanw isel. Dechreuwch wrth y môr a gweithiwch am yn ôl am y lan. Ar hyd y creigiau, dylech ddod o hyd i wymon, cen ac infertebrata morol sydd wedi addasu i’r gwahanol adrannau o’r traeth. Mae’r organebau byw hyn wedi addasu i amgylchedd heriol wrth i’r llanw ddod i mewn a mynd allan ddwywaith y dydd – maent yn gorfod gallu goroesi drwy fod o dan y dŵr ac allan ohono.                 
Yn glynu wrth y creigiau fe welwch wymon. Algae yw gwymon, nid planhigyn, ac mae’n glynu wrth y creigiau gyda’i ludafaelion. Mae Gwŷg-Wymon yn perthyn i grŵp o’r enw gwymon brown ac mae’r rhain yn hawdd iawn i’w hadnabod oherwydd y codenni bach sydd arnynt; sachau aer bychain sy’n gweithredu fel cymorth i arnofio, gan alluogi i’r gwymon arnofio tuag at olau’r haul pan fo’r llanw i mewn. Mae’r gwahanol rywogaethau wedi addasu i’r gwahanol rannau o’r traeth. Mae gan y Gwŷg-Wymon Danheddog ffrondau gwastad gydag ymylon rhychog neu ddanheddog ac nid oes gan y rhywogaeth yma godenni; gellir cael hyd i’r gwymon hwn ar ran isaf y traeth. Mae’n bur debyg mai’r Gwymon Codog yw’r un mwyaf adnabyddus ac mae i’w ganfod ar y creigiau tua chanol y traeth. Gall y Gwŷg-Wymon Rhychog oroesi’n nes i fyny’r traeth oherwydd mae ei ffrondiau’n gallu cyrlio er mwyn creu sianelau – mecanwaith sy’n ei alluogi i ymatal rhag sychu pan fo’r llanw allan.                   
Yn yr un modd, mae gan y gwahanol rywogaethau o Wichiaid hoff barth y maent wedi addasu iddo. Malwod morol yw’r gwichiaid; maent yn cael eu galw’n gastropodau ac mae ganddynt gragen sbirol. Gwichiaid y Gwymon yw’r rhai lleiaf ac fe’u ceir mewn lliwiau amrywiol fel melyn, brown neu wyrdd. Maent yn tueddu i fod ar y rhan isaf neu ganol o’r traeth, mewn amodau llaith fel rheol, dan y Gwymon Codog. Mae cragen y Gwichiaid Garw’n rhesog oherwydd y llinellau twf sydd arni ac maent i’w canfod ar ran uchaf, creigiog y traeth. Y Gwichiaid Bwytadwy yw’r gwichiaid mwyaf adnabyddus mae’n bur debyg, a’r rhai mwyaf a’r mwyaf cyffredin o’r rhywogaethau hyn, yn gallu goroesi ym mhob un o’r rhannau ar y traeth. Cadwch lygad am gragen frown neu lwyd.       
Ffocws ar gadwyni bwyd y rhostir 
grug clochog   >   lindysyn y glöyn llwyd   >     aderyn du 
pryfed
>
pryfed cop
> 
clochdar y cerrig 
glaswellt
>
llygoden y maes

>
gwiber 
Cynllunio eich taith 
Mae’r hyn sydd i’w weld ym Mhorth Diana’n amrywio gan ddibynnu ar yr adeg o’r flwyddyn. Mae’n rhaid i chi wneud yn siwr eich bod yn ymweld ar yr adeg briodol o’r flwyddyn er mwyn cael gweld yr hyn rydych ei eisiau yn ystod yn eich ymweliad. Mae’r tabl isod yn rhoi syniad bras o’r hyn allwch ei weld ar wahanol adegau o’r flwyddyn ond mae llawer iawn yn dibynnu ar y tywydd ac ar ba mor dawel ydych chi. 
Blodau
 
Ebrill, Mai, Mehefin
Glöynnod Byw 
Mehefin, Gorffennaf, Awst
Adar 

Ebrill, Mai, Mehefin
Ymlusgiaid
Mawrth – Medi            
Pethau i’w cofio:                     
· Mae llawer o eithin, drain a danadl poethion i’w cael ar y safle felly mae’n syniad da gwisgo trowsus hir a llewys er mwyn osgoi anafu’r croen neu gael eich pigo. 
· Gall anifeiliaid pori fod yn bresennol yma – dydyn nhw ddim yn fygythiol fel rheol ond mae’n well cadw oddi wrthynt. 
· Weithiau ceir baw ci yn y warchodfa, felly byddwch yn wyliadwrus a chadwch yn glir. 
· Cadwch at y Cod Cefn Gwlad. 
· Gadewch Borth Diana fel y cawsoch hyd iddo pan gyrhaeddoch gyntaf. 
· Os ydych yn bwriadu ymweld â’r traeth hefyd, mae’n ddoeth gwirio amseroedd y llanw. 
· Dylai athrawon gynnal eu hasesiad risg eu hunain o’r safle. 
Adnoddau Defnyddiol 
Potiau casglu (mae hen botiau iogwrt yn addas) 
Hambyrddau gwyn neu bapurau A3 gwyn     
Gall ffyn fod yn ddefnyddiol ar gyfer ysgwyd y llystyfiant ac osgoi cael eich pigo gan yr eithin 
Chwydd-wydr             
Camera ar gyfer cofnodi’r gweithgarwch 
Clipfyrddau, papur a phensil 
Byrddau casglu gyda thâp gludiog ar y ddwy ochr neu fag casglu.                 
Gweithgareddau Ar y Safle 
Dyma rai awgrymiadau ynghylch beth allwch chi ei wneud gyda’r disgyblion cyn, ar ôl ac yn ystod yr ymweliad maes. 
Arolygu’r blodau gwyllt
Clustnodwch ddarn bach o dir (gellir defnyddio cylch neu raff ar gyfer hyn) a gofynnwch i’r plant gyfrif y gwahanol fathau o blanhigion sydd ynddo.  Efallai yr hoffech ddefnyddio canllawiau maes i adnabod y rhywogaethau a chwydd-wydr er mwyn eu gweld yn well. Mae’n syniad da arolygu dau lecyn o leiaf, fel eich bod yn gallu cymharu’r planhigion sydd yn y ddau leoliad. Beth am gynnal un arolwg ar y glaswelltir a’r llall ar ddarn o’r rhos. Gallech ofyn i’r disgyblion gasglu samplau bychain o’r llystyfiant amlycaf ar y ddau safle; gallwch ychwanegu’r rhain at eich byrddau neu eich bagiau casglu er mwyn cadw cofnod o’r hyn ddowch o hyd iddo. Peidiwch â chasglu unrhyw flodau bychain os gwelwch yn dda, yn enwedig unrhyw Gor-Rosod Rhuddfannog, sef planhigion bychain melyn gyda smotiau coch.                       
Arolygu’r trychfilod bychain 
Rhannwch y plant yn dimau bychain o ddau neu dri ar y mwyaf a rhowch hambwrdd gwyn neu ddalen o bapur A3 gwyn i bob tîm. Gofynnwch iddynt osod yr hambyrddau / papurau dan wahanol fathau o lystyfiant. Yna gallwch ddweud wrthynt am naill ai ysgwyd y llystyfiant gyda’u dwylo neu ddefnyddio ffyn i daro’r llystyfiant yn ofalus (gan osgoi danadl poethion, drain ac eithin). Bydd yr hambwrdd yn dal y trychfilod bychain sy’n byw yn y llystyfiant. Gallant ddefnyddio’r potiau casglu i’w dal yn ofalus a’r chwydd-wydr i gael golwg fanylach arnynt. Ymhlith y cwestiynau y gallech eu holi mae: 
Ai coesau ynteu adenydd, ynteu’r ddau, sydd gan y trychfilod bychain, a faint? 
Pa liw yw’r trychfilod bychain? A ydynt yn guddliw da ynteu’n llachar, a beth all hyn ei olygu tybed? 
Beth mae’r trychfilod bychain yn ei fwyta tybed a pha fath o anifeiliaid sy’n bwydo ar y trychfilod bychain yn eich barn chi?                   
Sut fyddai’r trychfilod bychain yn dianc rhag eu hysglyfaethwyr yn eich barn chi? 
A ydynt wedi dod o hyd i wahanol drychfilod bychain mewn gwahanol lystyfiant?

A yw’r canlyniadau’n wahanol ar gyfer y mannau cysgodol a’r mannau heulog? 
Gweithgareddau Byrrach 
Gweithgareddau Byrrach 
Wedi trafod anghenion ymlusgiaid gyda hwy, gofynnwch i’r plant gymryd arnynt eu bod yn un o’r ymlusgiaid a cherddwch o amgylch y warchodfa gan gyfrif y mannau heulog, agored o laswelltir a allai fod yn lle da i’r madfall cyffredin, y neidr ddefaid neu’r wiber dorheulo. Os ydynt yn ddigon tawel, efallai y byddant yn ddigon ffodus i weld un o’r rhain. Rhybuddiwch y plant i beidio â mynd at wiber os byddant yn gweld un; bydd y wiber yn diflannu i gyfeiriad cwbl wahanol yn hynod gyflym unwaith y bydd rhywun yn tarfu arni. 
Amser tawel 
Gofynnwch i’r plant eistedd ar y glaswellt a chau eu llygaid am 2-5 munud, gan eu hannog i wrando ar y synau yn y warchodfa. Gofynnwch iddynt gyfrif y gwahanol fathau o synau a thrafod beth yw’r synau hynny yn eu barn hwy. 
Her sioncyn y gwair   
Beth am herio’r plant i ddal sioncod y gwair, gan fod yn ofalus rhag eu niweidio. Mae dau rywogaeth i’w canfod yma – tybed a allant ddod o hyd i un o bob un? Efallai y byddwch am ddefnyddio’r canllawiau maes er mwyn gallu eu hadnbaod. Cofiwch fod y benywod yn fwy. Dylai hyn eu cadw’n ddiddig am ryw 5 - 10 munud.   
Cyfrif pryfed cop
Mae’r llwyni eithin wedi’u haddurno gan we pryfed cop yn aml iawn. Gofynnwch i’r disgyblion gerdded i fyny llwybr a chyfrif faint maent yn gallu ei weld. Lle ceir mwy o eithin, dylent weld mwy o we pry cop.                                                     
Gwaith dilynol yn yr ystafell ddosbarth
Gêm y gadwyn fwyd
Bydd y gêm hon o gymorth i gadarnhau’r hyn mae’r plant wedi’i ddysgu a gellir ei chynnal naill ai cyn yr ymweliad neu fel gweithgaredd dilynol yn yr ystafell ddosbarth / ar fuarth yr ysgol. Bydd raid i chi argraffu lluniau o wahanol organebau yn yr enghreifftiau uchod o’r gadwyn fwyd neu gallech ofyn i’r plant dynnu eu lluniau. Rhowch lun gwahanol i bob disgybl. Gofynnwch i’r disgybl sy’n cynrychioli gwaelod y gadwyn fwyd, planhigyn fel rheol, ddod ymlaen a chael y disgyblion i’w rhoi eu hunain mewn trefn o ran beth maent yn ei fwyta. Gallwch eu cysylltu gyda llinyn os ydych yn dymuno neu ddim ond eu cael i sefyll mewn llinell os ydych yn ceisio llunio cadwyn fwyd syml.                      
Gwaith celf – creu gwe pryf cop
Bydd angen rhyw faint o linyn ar gyfer y gweithgaredd yma a chylch chwaraeon neu ffon wedi’i phlygu’n gylch – helyg neu gyll fyddai’r gorau mae’n bur debyg. Edrychwch ar y cyfarwyddiadau ar gyfer llunio maglau breuddwydion ac efallai y byddwch am ofyn i’r disgyblion ddychmygu eu bod yn bryfed cop yn ceisio creu gwe i ddal bwyd.                                                                     
Prosiectau ymchwil
Efallai y byddwch eisiau gosod gwaith cartref i’r disgyblion. Fe allai hyn gynnwys ymchwilio i bryfed cop, er enghraifft, y gwahanol fathau o we pryfed cop, y gwahanol fathau o rywogaethau ym Mhrydain neu’r rhywogaethau gwenwynig sydd i’w canfod dramor. Gall hyn wneud iddynt feddwl am fywyd gwyllt yn fyd-eang. 

